Пенсионер укытучылар


 
Әхмәдуллина Нәкыя Ибраһим кызы 1936 нчы елның 20 нче маенда Әгерҗе шәһәрендә туа. 



Әгерҗе шәһәренең 34 нче номерлы Казан тимер юлы урта мәктәбенә 1944 нче елда кереп 1954 нче елда тәмамлый. Шул ук елда КГПИ ның физмат факультетының математика бүлегенә укырга кереп 1959 нчы елны “математика һәм сызым укытучысы” дигән диплом ала. Арча районы Курса Почмак  мәктәбендә ике ел укыта. Эшләү дәверендә райком билгеләве белән коммунистларга марксизм-ленинизм буенча политуку оештыра. РОНО тәкъдиме буенча зональный патронат инспекторы булып эшли. Ягъни зонага караган авыллардагы ятим балаларның тормышларын тикшерә, тәрбияләнү мөмкинлекләрен, нәрсәгә мохтаҗ булуларын ачыклап аларга акчалата, киемләтә, азык-төлек белән тәэмин итүне оештыра. Һәрвакыт бу балаларны күзәтү астында тота. Клубларда укучылар һәм укытучылар катнашы белән концертлар, театрлар куюны оештыра. Унйортлыкта агитатор булып эшли. Түбән Көеккә укытучы булып кайткач, 1962 нче елдан РОНО тәкъдиме буенча алдынгы тәҗрибә мәктәбе оештыра. РОНО билгеләве белән общественный инспектор булып мәктәпләрдә математика, сызым, физика буенча фронталь тикшерүләрдә катнаша. 


Семья хәле буенча 1961 нче елда Түбән Көек мәктәбенә укытучы булып кайта. Мәктәптә математика һәм сызым укытучысы булып 33 ел буе эшләп лаеклы ялга чыга.


Институтта укыганда чирәм җирләрдәге, Казахстандагы уңышны җыюда катнашканы өчен 1957 нче елда почет грамотасы белән бүләкләнә.


Укыту-тәрбия эшендәге уңышлары, алдынгы педагогик тәҗрибәне таратканы өчен 1965 нче елда почет грамоталары белән бүләкләнә.


Укучыларга белем бирүдәге, балалар тәрбияләүдәге уңышлары өчен 1971 нче елда почет грамотасы белән бүләкләнә.


1969 нчы елда РСФСР “Белем” җәмгыятенең грамотасы белән бүләкләнә.


Политик һәм фәнни белемнәрне хезмәт ияләренә таратуда актив катнашканы өчен “Победитель социалистического соревнования 1975 года” значогы белән бүләкләнә. 

Нәкыя апа Түбән Көек мәктәбендә Ингел абый (элеккеге мәктәп директоры) белән өч дистәдән артык ел эшләп, үзләрен яшь буынны тәрбияләүдә армый-талмый хезмәт итүче алдынгы мөгаллимннәр итеп күрсәттеләр. 

Бүгенге көндә Нәкыя апа, сәламәтлеге какшасада, үзенең киңәшләре белән укучыларга һәм укытучыларга ярдәм итеп тора.

Абдуллина Зәйнәп Абдулла кызы 1921 нче елда Күлле-Киме авылында туа. Әтнә урта мәктәбен 1940 нчы елда тәмамлап, шул ук елны укытучы булып эшли башлый.


Казан педагогика училещесына заочно 1954 нче елны укырга кереп 1957 нче елны тәмамлый. Эшләү дәверендә Олы Бәрәзә, Әйшияз, Иске Шимбер, Яңа Шимбер авылларында башлангыч класс укучыларын укыта. Иске Шимбер һәм Яңа Шимбер мәктәпләрендә мәктәп мөдире булып эшли. Үзе эшәгән дәвердә якынча 1000 балага белем бирә.


Урып-җыю вакытында колхозга булыша: балалар белән борчак йолкый, ашлыклар башы җыя, кишер, бәрәңге ала, төнге сменаларда укытучылар белән эскерт салуда катнаша.

“Күп еллар буе укытучы булып эшләү дәверендә иң авыры булып сугыш еллары ныграк истә калган”,- дип искә ала Зәйнәп апа. Кешеләрнең тормышы бик авыр, балалар ач, мәктәпкә ашарга бары бер бәрәңге алып килгәннәр. Ул елларда җиләк-җимеш агачлары утыртканнар, ашлык чәчкәннәр, мәктәптә куян үрчетеп аны хөкүмәткә тапшырганнар. Шулай итеп ул елларда үзләренең тырышлыгы белән мәктәптә балалар ашатуны оештырганнар. Һәр елны укучылар белән уңыш бәйрәме уздырганнар. Укучылар белән макулатура, көл, тимер-томыр  җыйнаганнар. Бу эшләрдә укучылар да бик теләп актив катнашкан. Балаларга белем бирүдән тыш пропагондист һәм агитатор булып та эшләгән. Илне торгызу буенча хөкүмәт чыгарган заем һәм лоторея таратуда катнаша. Тормышлары болай да җиңел булмаган кешеләргә заем таратуы бик авыр була. Кич белән укый-яза белмәгән кешеләрне укыта. Берничә мәртәбә авыл советына депутат булып сайлана.


1946 нчы елны “За доблестный труд в Великой Отечественной войне 1941-1945 г.” медале белән бүләкләнгән.


1951 нче елны “За Трудовой отличник” медале белән Верховный Совет бүләкләгән.


1976 елны  “30 лет победы в Великой Отечественной войне 1941-1945 г.” медаленә ия була.


1985 елны “40 лет победы в Великой Отечественной войне 1941-1945 г.” медале белән бүләкләгәннәр.


Бүгенге көндә дә Зәйнәп апа, сәламәтлеге какшасада, мәктәп белән, балалар белән элемтәне өзми. Аның янына һәрвакыт ярдәм сорап олысы-кечесе килеп тора.

Әхмәтҗанова Бәдәр Әхмәтхан кызы 1918 нче елда Түбән Көек авылында туа. 1 нче класстан 4 нчегә кадәр Түбән Көектә укып, 5 нче классны Күлле Кимедә укый. 1934-1935 нче елда Түбән Көектә җидееллык мәктәп ачыла. 6-7 нче классларны  кабат Түбән Көек мәктәбендә укый.


1935-1937 нче елларда Әтнәдә укып, колхозга хисапчы булып эшкә кайта.


Мәктәптә 1940 нче елдан 1947 нче елга кадәр эшли. Башлангыч класслар укыта. Классларда 23-24 укучы була. Шул вакытта пионер вожатый булып та эшли.

         Укучыларны пионерга һәм комсомолга ала. Колхоз эшләрендә дә актив катнаша. Агитатор булып йөри. 

         “За доблестный труд в Великой Отечественной войне 1941-1945 г.” медале белән бүләкләнә. Аның  мәктәптәге хезмәтен мактау грамоталары да бизәп тора. Бәдәр апаның гаиләсе дә авылда үрнәк гаилә булып тора. Аларның 6 баласы да югары белемле, тәрбия өлкәсендә, дәвалау өлкәсендә эшлиләр. Бәдәр апа һәм Абдул абый мәктәп укучылары белән еш аралашып, очрашып торалар. Аларның гаилә шәҗәрәсендәге буыннар белән мәктәп укучылары танышып, үрнәк алып яшиләр. 

Хисмәтова Рәшидә Хисмәт кызы 1926 елның 2 маенда Күлле-Киме авылында туа. Күлле-Киме, Әтнә мәктәпләрендә белем алганнан соң Казан педучилещесында укытучылык һөнәренә ия була.


1944-1948нче елларда Әйшияз башлангыч мәктәбендә, 1948-1949 нчы елларда Яңа Шимбер башлангыч мәктәбендә, 1950-1955 нче елларда кабат Әйшияз мәктәбендә, 1955-1958 нче елларда Кушлавыч башлангыч мәктәбендә, 1958-1980 нче елларда Әйшияз мәктәбендә балаларга белем һәм тәрбия бирә. Эшләгән чорында комсомол секретаре була. Ул белем биргән укучылар 700 ләп исәпләнә. Рәшидә апаның хезмәт юлында төрле кыенлыклар очрый: укучыларга белем алу өчен китап-дәфтәрләрнең булмавы, мәктәпләрнең суык булуы, укыту эшеннән тыш башка эшләргә тартулар шуларның берничә мисалы. Әйшияз башлангыч мәктәбендә эшләгән дәвердә Түбән Көек мәктәбе коллективы белән тыгыз элемтәдә эш алып барган. Аның укучылары Түбән Көек мәктәбендә укуларын дәвам итеп, танылган шәхесләргә кадәр үсәләр.


Рәшидә апа бүгенге көндә дә Түбән Көек мәктәбе белән элемтәне өзми. Укучылар белән очрашуларга теләп килә, үзенең киңәшләре, фикерләре белән ярдәм итә.

Үзенең хезмәт юлын  Түбән Көек мәктәбендә балаларга белем һәм тәрбия бирүгә багышлаган укытучы,  Бөек Ватан сугышы ветераны, Фаязов Рашат Фаяз улы



Фаязов Рашат Фаяз улы 1925 елда Түбән Көек авылында туа. Түбән Көек тулы булмаган урта мәктәбендә 6 классны 1939 елда тәмамлап, 1941 елда 8 классны Олы Мәңгәр урта мәктәбендә төгәлли.

Бөек Ватан сугышы ветераны укытучы Рашат Фаязов 34 ел балаларга белем һәм тәрбия биргән. Ул укыткан укучылар арасында 20 зоотехник, 8 агроном, 12 авыл хуҗалыгы инженеры, 8 ветврач, 10 медицина эшчесе чыккан. Алар үзләренең укытучылары Рашат Фаязовның  таләпчәнлеге, фәннәргә мәхәббәт тәрбияләве, гадел булуы турында рәхмәт белән генә искә алалар.


“Ул үз фәнен яратты. Рашат абый, һәр дәресен күрсәтмә әсбаплар белән уткәрә торган иде -, дип искә алалар аның укучылары. - Бигрәк тә, Украина темасын бирелеп, бар күңеле белән аңлата иде, чөнки ветеран  Украинаны немец фашистларыннан азат итүдә катнашкан.” 

“Сугышның нәрсә икәнен, нинди фаҗигалар алып килгәнен без яхшы беләбез. Ә менә шуны яшьләргә аңлату, аларны тынычлыкның кадерен белергә өйрәтү – безнең бурыч”, -дия торган иде Рашат абый Фаязов.

1943 елның гыйнварында әле яңа гына 17 яшь тулып, 4 ай гына укытучы булып эшләргә өлгергән яшь егет Бөек Ватан сугышына китә. Сигез ай Горький өлкәсенең Арзамас шәһәрендә полк мәктәбендә кече командирлыкка укый. Август аенда беренче оборона сугышларында катнаша. Рашат Фаязов  хезмәт иткән полк Украинаның Сумы өлкәсе Глухов шәһәрен азат итү өчен көрәшә. Фашистлар ул вакытта бик  көчле булганнар. Ниһаять һөҗүмнән соң, полк шәһәрне азат итә. Автоматчы Рашат шәһәрне азат итүдә батырлык үрнәге күрсәтә. Шәһәр тирәсендәге биеклекне алганда, Рашат каты яралана. Пуля аның тез башын ватып чыга, күп кан югалта. Врачлар күпме генә тырышсалар да, аның бу аягы тездән бөгелми торган, зәгыйфь булып кала. Фашистларны Берлинга кадәр куып бару турында хыялланган егет, кыска гына вакыт эчендә сугышның барлык ачысын-төчесен татып, сәламәтлеген югалтып, 1944 елның язында инвалид булып авылына кайтып төшә.


Ә авылда исә зарланырга урын да, вакыт та юк. Эшче куллар җитми. Бар да эшли – балалар да, хатын-кызлар да, картлар да. Боларны Рашат барысын да яхшы аңлый, шуңа да көч җиткән эшкә тотына. Авыл Советы сәркатибе була. Ә сентябрь җиткәч, кабат үзенең яраткан эшенә - мәктәпкә күчә. Башта күрше авылларда – Арыда, Югары Көектә укыта. Ары тулы булмаган урта мәктәбендә 1944 елның октябреннән 1946 елның ноябренә кадәр эшли. Ә 1946 елның ноябреннән 1949 елның октябренә кадәр Югары Көек башлангыч мәктәбендә балаларга белем бирә. 

1949-1952 елларда Түбән Көек мәктәбендә, 1952-1953 елларда Әйшияз башлангыч мәктәбендә укыта.

1953 нче елдан  Түбән Көек мәктәбендә география–биология фәннәрен укыта башлый. 1954-1955 елларда Түбән Көек мәктәбендә директор да булып тора.


Рашат Фаязов үзенең белемен күтәрү турында да онытмый. Башта педагогия училищесын, ә аннары педагогия институтын читтән торып тәмамлый. Ул биология, география дәресләрендә балаларда авыл хуҗалыгы хезмәтенә, туган җиргә, туган табигатькә мәхәббәт тәрбияли.


Авыр һәм мактаулы укытучы хезмәте белән бергә җәмәгать эшләрендә дә актив катнаша. 1947 елдан КПСС члены Рашат Фаязов мәктәптә партия группасын җитәкли. 1949 елдан партия мәгарифе системасында пропагандист. Мәктәп профсоюз оешмасын да җитәкләгән. Бөек Ватан сугышы чорында күрсәткән батырлыклары өчен җиде сугышчан медаль белән бүләкләнгән.


1980 нче елдан, үзенең тормыш иптәше Рәисә апа белән бергәләшеп,  тынычлык фондына үзләренең хезмәт хакларыннан, пенсияләреннән өлеш керткәннәр.

 
Авыр сугыш елларын кичереп, балаларга белем һәм тәрбия бирүдә бөтен гомерен багышлаган ветеран укытучы Фаязов Рашат абый 1997 елның 20 нче мартында вафат була. Аның мактаулы хезмәте һәм мәрхәмәтлелеге, шәфкатьлелеге әле дә якты истәлек булып күңелләрдә саклана.

